
Ishvaraproktam 3 Shivarchanopadesham

ઈશ્વરપ્રોક્તં ૩ શિવાર્ચનોપદેશમ્

(શિવરહસ્યાન્તર્ગતે મહાદેવાખ્યે)

- શિવપાર્વતીસંવાદે -

પૃથિવ્યાં યાનિ તીર્થાનિ પુણ્યાન્યાયતનાનિ ચ ।
લીયન્તે તાનિ લિઙ્ગે  તુ તસ્માલ્લિઙ્ગં  પ્રપૂજયેત્॥ ૧॥
તસ્માત્સર્વત્ર તીર્થેષુ સર્વયજ્ઞેષુ દીક્ષિતઃ ।
પૂજયેચ્ચ મહાલિઙ્ગં  પુણ્યં સર્વાર્થસિદ્ધિદમ્॥ ૨॥
શતેન સ્થાપિતં દેવં સહસ્રેણ ન ચાલયેત્ ।
દુઃસ્થિતં સુસ્થિતં વાપિ શિવલિઙ્ગં  ન ચાલયેત્॥ ૩॥
ઘૃતાભિષેકં યઃ કુર્યાત્ અહોરાત્રં શિવસ્ય તુ
પુણ્યમાસે સમુદ્યુક્તે નિયતં શ્લક્ષ્ણધારયા॥ ૪॥
ગીતનૃત્યોપહારેણ શઙ્ખવાદિત્રનિઃ સ્વનૈઃ ।
કુર્યાજ્જાગરણં તત્ર પ્રદીપાદિસમાકુલમ્॥ ૫॥
સમસ્તપાપનિર્મુક્તઃ સમસ્તગુણસંયુતઃ ।
સમસ્તકામસમ્પૂર્ણઃ સમસ્તકુલસંયુતઃ॥ ૬॥
ચલદ્ભિઃ સુમહાયાનૈરસઙ્ખ્યેયૈરનૂપમૈઃ ।
યુક્તઃ શિવપુરે નિત્યં મોદતે શિવવત્સુખી॥ ૭॥
ગ્રહણે વિષુવે ચૈવ પુણ્યેષુ દિવસેષુ ચ ।
ઘૃતાભિષેકં યઃ કુર્યાત્ મહાપુણ્યમવાપ્નુયાત્॥ ૮॥
ઘૃતાભિષેકં યઃ પશ્યેદાસમોપ્તેરુપોષિતઃ ।
વિધૂય સર્વપાપાનિ શિવલોકે મહીયતે॥ ૯॥
એકઃ પૂજયતે ભક્ત્યા ભક્ત્યા ચાન્યઃ પ્રપશ્યતિ ।
તુલ્યમેવ ફલં તાભ્યાં ભક્તિરેવાત્ર કારણમ્॥ ૧૦॥

યઃ કુર્યાત્પર્વકાલેષુ મહાપૂજાપ્રવર્તનમ્ ।
શિવસ્ય રથયાત્રાં વા નગરાન્તપરિભ્રમાત્॥ ૧૧॥
મહાચિત્રધ્વજૈશ્છન્ત્રૈઃ કિઙ્કણીરવકાન્વિતૈઃ ।
વિતાનધ્વજમાલાભિર્ઘણ્ટાચામરદર્પણૈઃ॥ ૧૨॥
શઙ્ખભેર્યાદિનિર્ઘોષૈર્ગીતવાદિત્રસઙ્કુલૈઃ ।
લખ્યદારુમયૈર્યન્ત્રૈર્માતૃયક્ષમણાદિભિઃ॥ ૧૩॥
ઉદગાયનયન્ત્રૈશ્ચ બહ્વાશ્ચર્યૈરનેકશઃ ।
સ્ત્રીડોલાચક્રયન્ત્રૈશ્ચ રથમન્દિરશોભિતૈઃ॥ ૧૪॥
દધ્યન્નપાનકાદ્યૈશ્ચ મહાસત્રસમાહિતૈઃ ।
મહાજનસમાકીર્ણં યથાવિભવવિસ્તરમ્॥ ૧૫॥
સર્વદાનાનિ પુણ્યાનિ સર્વયજ્ઞફલાનિ ચ ।
અત્યુગ્રતપસા પૂર્ણં સર્વતીર્થફલાનિ ચ॥ ૧૬॥
લબ્ધ્વા નરવરઃ શ્રીમાન્ શિવયાત્રાપ્રવર્તનાત્ ।
શિવલોકે મહાભાગૈઃ શિવવન્મોદતે ચિરમ્॥ ૧૭॥
તસ્યાન્તે દેવરાજત્વં સ્થિરં કાલમવાપ્નુયાત્ ।
જમ્બૂદ્વીપાધિપો ભૂત્વા તસ્યાન્તે ચ મહીપતિઃ॥ ૧૮॥
ત્રિલિઙ્ગવેદિપર્યન્તં  યો દદ્યાદ્ઘૃતકમ્બલમ્  ।
ઘૃતધારાફલં તસ્ય માઘે પૂર્ણે તુ પર્વણિ॥ ૧૯॥
જાગરં ગીતનૃત્તાદ્યૈઃ સકૃત્કૃત્વા   તુ પર્વણિ ।
મન્વન્તરશતં સાગ્રં શિવલોકે મહીયતે॥ ૨૦॥
ચિત્રાભિરામનાટ્યાઢ્યં શિવસ્યાયતનાગ્રતઃ ।
સમ્યક્ પ્રેક્ષણકં દત્વા રુદ્રલોકે મહીયતે॥ ૨૧॥
પૌર્ણમાસ્યાં તુ વૈશાખ્યાં નીત્વા પાત્રં શિવાગ્રતઃ ।
પ્રીયતાં મે મહાદેવઃ સોમમૂર્તિર્જગત્પતિઃ  ॥ ૩૭॥
ઇત્યુક્ત્વા વચનં ધ્યાયેદ્દેવદેવમુમાપતિમ્ ।
તસ્મૈ વિપ્રાય તત્પાત્રમર્પયેદ્ભક્તિતઃ શનૈઃ॥ ૩૮॥
એતસોમવ્રતં નામ કૃત્વા  રુદ્રાન્તિકં વ્રજેત્ ।

રુદ્રલોકાત્પરિભ્રષ્ટો ભવેજ્જાતિસ્મરો નરઃ॥ ૩૯॥
પૂર્વાભ્યાસેન તેનૈવ પુનઃ શિવપદં વ્રજેત્ ।
પૂર્ણિમાયામવસ્યાં   શિવં સમ્પૂજ્ય યત્નતઃ॥ ૪૦॥
ઉપવીતં શિવે દદ્યાત્ શિવભક્તાંશ્ચ પૂજયેત્ ।
પુનરેવ તુ કાર્તિક્યાં  પૂજ્ય શમ્ભું ક્ષમાપયેત્॥ ૪૧॥
યતીનાં દક્ષિણાં દદ્યાત્સૂત્રવસ્ત્રાદિપૂર્વિકામ્   ।
યત્કુર્યાત્સકૃદપ્યેવં ચાતુર્માસ્યે પવિત્રકમ્॥ ૪૨॥
કલ્પકોટિશતં દિવ્યં રુદ્રલોકે મહીયતે ।
ઇચ્છયા વા ભવેદ્રાજા ગુણરૂપસમન્વિતઃ॥ ૪૩॥
ભૂમિદાનસ્ય યત્પુણ્યં કન્યાદાનસ્ય યત્ફલમ્ ।
મુખવાદ્યેન યત્પુણ્યમુભયં લભતે નરઃ॥ ૪૪॥
તદેવ પુણ્યં ગીતસ્ય નૃત્તસ્ય ચ વિશેષતઃ ।
તદેવ જાયતે શબ્દાદ્ધસ્તતાલધ્વનેસ્તથા॥ ૪૫॥
યો ગાં પયસ્વિનીં  દધાત્તરુણીં વૃષસંયુતામ્ ।
શિવાય તેન દત્તં સ્યાજ્જગત્સર્વં ચરાચરમ્॥ ૪૬॥
વૃષં ચ પરિપૂર્ણાઙ્ગમુદારં  ચ શશિપ્રભમ્ ।
ગોપતિં  ધૂર્વહં વાપિ શિવાય વિનિવેદયેત્॥ ૪૭॥
યાવન્તિ દેહે રોમાણિ તત્પ્રસૂતિઃ કુલેષુ ચ ।
તાવદ્યુગસહસ્રાણિ રુદ્રલોકે મહીયતે॥ ૪૮॥
સૂત ઉવાચ ।
યો ધર્મવાહપરમેશ્વરમીશિતારં-
સમ્પૂજયેદ્યદિહ ભૂમિગતઃ સભક્ત્યા ।
તસ્યોત્તમાયુરથ સૌધકલત્રપુત્ર-
મિત્રાતિરાત્રકરણં લભતે શિવેઽત્ર॥ ૪૯॥
॥ ઇતિ શિવરહસ્યાન્તર્ગતે ઈશ્વરપ્રોક્તં ૩ શિવાર્ચનોપદેશં સમ્પૂર્ણમ્॥
-॥ શ્રીશિવરહસ્યમ્ । મહાદેવાખ્યઃ એકાદશમાંશઃ । અધ્યાયઃ ૪૪ શિવધર્મકથનમ્ । વાવૃત્તશ્લોકાઃ॥

- .. shrIshivarahasyam . mahAdevAkhyaH ekAdashamAMshaH . adhyAyaH 44

shivadharmakathanam . vAvRRittashlokAH ..

Notes:

Śivaશિવ outlines the procedures for worshipping Him via the Śivaliṅga શિવલિઙ્ગ ; including
Ghṛtābhiṣekam ઘૃતાભિષેકમ્, Śaṅkhavādana શઙ્ખવાદન etc.; and especially during Grahaṇa

ગ્રહણ, Viṣuva વિષુવ, Māgha Pūrṇimā માઘ પૂર્ણિમા  , Vaiśākha Pūrṇimā વૈશાખ પૂર્ણિમા  , all
Pūrṇimā-s પૂર્ણિમા   and Amāvasyā-s અમાવસ્યા etc.

Several other procedures are mentioned throughout the 12 Aṁśa- s ૧૨ અંશાઃ of the

ŚivaRahasyam શિવરહસ્યમ્.

Selected Śloka-s from the chapter are given on this page.

